
System, vun eisem Ministère public, well mir mussen 
no bausse jo ëmmer Rechenschaft ofginn. Soubal 
iergendee Problem ass oder soubal en Delai ugefrot 
ginn ass, muss d’Homelandautorité direkt informéiert 
ginn, firwat dann e Problem ass a firwat den Delai net 
kann agehal ginn. An dat muss alles, Fall fir Fall, vum 
Parquet ganz genau gepréift ginn, dass dat seriö ass 
an, wéi gesot, dass och déi Persoun hir néideg Rech-
ter ka bewaren.
Dofir, an deem ganze Kontext hei ass et elo wich-
teg, dass mer hei deen Ajout maachen: vun 20 op 50 
Deeg. Dat ass am Interessi vun der Rechtssécherheet, 
et ass awer och am Interessi, fir viru matzehëllefen, fir 
international Kriminalitéit an och EU-Kriminalitéit ze 
bekämpfen. Mir sinn do op der Lëscht vun dem Terro-
rismus, der Cyberkriminalitéit an der klassescher Kri-
minalitéit ganz héich.
Mir maachen do mat a mir hunn de Moment eng gutt 
Reputatioun. An dat hei, dat hëlleft eis, fir dass mer 
nach besser dostinn. Aus all deenen Ursaachen – mir 
hunn dat all gepréift – fanne mer dat als DP terribel 
positiv an dofir ginn ech mat grousser Freed den Ac-
cord vun der DP-Fraktioun. Ech soen Iech Merci.
Plusieurs voix | Très bien!
M. Claude Wiseler, Président | Merci, Madamm 
Beissel. An dann ass d’Wuert fir den nächsten age-
schriwwene Riedner, den Här Dan Biancalana.
M. Dan Biancalana (LSAP) | Merci, Här President. Ech 
wëll virop bekräftegen, dass mer als LSAP deen heite 
Gesetzesprojet matdroen, well mer op enger net kor-
rekter Transpositioun ware vun der Kaderdecisioun fir 
den europäeschen Haftbefeel. Mir droen hei dëser Ver-
längerung absolutt Rechnung. Nieft deenen 20 Deeg 
kënne mer mat deenen 30 zousätzlechen Deeg – also 
50 Deeg – effektiv sécherstellen, dass eis Justiz bei der 
Ausliwwerung en bonne et due forme dat exekutéiere 
kann, a sou dann och natierlech d’Rechter, souwéi 
d’Prozedurrechter – well, ech mengen, hei geet et och 
ëm d’Rechtsstaatlechkeet an och ëm d’Droits de la dé-
fense –, sou wäit wéi méiglech respektéiert ginn.
An dofir ginn ech dann och den Accord hei vun der 
LSAP-Fraktioun. Merci.
M. Claude Wiseler, Président | Merci, Här Biancalana. 
Deen nächsten ageschriwwene Riedner ass den Här 
Fernand Kartheiser. Här Kartheiser, et ass un Iech.
M. Fernand Kartheiser (ADR) | Jo, Här President, 
villmools Merci. Ech wollt soen, datt mer als ADR 
mam Contenu hei vun dësem Gesetz, wéi den Här 
Rapporteur et beschriwwen huet, wéi och d’Ma-
damm Beissel et an engem Exposé hei beschriwwen 
huet, kee Problem hunn. Mee ech wollt awer zu der 
Prozedur hei eppes soen, wéi eis Relatioune mat der 
Europäescher Kommissioun an dësem Dossier sinn.
Mir hunn hei eng Décision-cadre. Eng Décision-cadre 
war en Instrument vun dem JAI – vum Conseil Justice 
et affaires intérieures, wéi dat am Fachjargon heescht – 
virum Traité de Lisbonne. Et ass also en Instrument, wat 
et an där Form net méi gëtt. An et ass awer, wat den In-
halt ugeet, u sech den Equivalent vun enger Direktiv ge-
wiescht. D’Décision-cadre huet de Memberstaaten den 
Optrag ginn, fir europäescht Recht ëmzesetzen, wéi déi 
national Parlamenter et fir richteg fannen, mat engem 
gewëssenen Degré de liberté, fir dat an déi national 
Rechtsuerdnungen anzefügen. An dat huet Lëtzebuerg 
och gemaach.
Wat interessant ass, ass de Kalenner. 2002 gouf déi 
Décision-cadre hei geholl. 2002! 2004 gouf et dunn 
hei e Gesetz iwwert de Mandat d’arrêt européen. 
Dat ass also relativ séier gemaach ginn, déi Transpo-
sitioun a Lëtzebuerger Recht. An dunn ass 2022 den 
Avis motivé komm oder eng Mise en demeure vun 

der Europäescher Kommissioun – 2022, 20 Joer no 
där Décision-cadre! An do kann ee sech jo awer Froe 
stellen. Et kann ee sech éischtens d’Fro stellen: Fir-
wat war et 20 Joer laang gutt? Da kann ee sech d’Fro 
stellen: Ass dann d’Kommissioun iwwerhaapt nach 
verflicht? Well mir hate jo och gesinn an engem ane
ren Dossier – d’Madamm Minister erënnert sech –, 
datt eigentlech d’Tendenz vun der Kommissioun ass, 
fir Länner ëmmer méi eigentlech un eng eenzeg 
textuell Ëmsetzung vun europäeschem Recht festze-
maachen, an datt se ëmmer méi op reglementaresch 
Basis geet amplaz op Basis vun enger Direktiv oder 
wéi hei vun enger Ëmsetzung vun enger Décision-
cadre mat enger gewëssener Latitude d’interpréta-
tion, déi dem Memberstaat iwwerlooss ass.
An hei steet och am Rapport, datt d’Europäesch Kom-
missioun eis gefrot huet, eng méi literal Ëmsetzung 
ze maache vun deem Text. Et ass also praktesch eng 
méi staark Emprise vun der Europäescher Kommis-
sioun géintiwwer de Memberlänner, a Mëssuech-
tung eigentlech vun där ursprünglecher Absicht, wat 
eng Décision-cadre respektiv eng Direktiv soll sinn. 
Ëmmer méi Reglement, ëmmer méi uniform, ëmmer 
méi strikt, well d’Europäesch Kommissioun de Mem-
berstaate manner Fräiheet wëll ginn, an dat hei an 
dësem Fall 20 Joer – 20 Joer! –, nodeem déi Décision-
cadre ugeholl gouf!
Wéi gesot, mir hu kee Problem mam Contenu. D’Ma- 
damm Beissel an och den Här Rapporteur hu 
beschriwwen, wat de Sënn ass vun deem Ganzen. Do-
madder hu mer kee Problem. Mee och wat d’Qualitéit 
vun der Ëmsetzung ugeet, déi Lëtzebuerg scho ge-
maach hat, gëtt et jo och verschidde Vuen. Mir hu jo 
gelies, datt am Justizministère absolutt och déi Mee-
nung vertruede gouf, datt déi Ëmsetzung, déi Lëtze-
buerg deemools gemaach hat no beschtem Wëssen a 
Gewëssen, konform gewiescht wär.
Also, et ass eng Form vum Ëmgang vun der Kommis-
sioun mat de Memberstaaten, déi awer eng Rei vu 
Froen opwerft par rapport zu den Delaien, par rap-
port zu de Contenuen. Mee wéi gesot, mir sinn all 
der Meenung, datt eng zäitno Ëmsetzung vun engem 
Mandat d’arrêt européen hire Sënn huet an dofir 
wäert och d’ADR dat hei matstëmmen.
Ech soen Iech Merci.
Une voix | Très bien!
M. Claude Wiseler, Président | Merci, Här Kartheiser. 
Dann ass et un der Madamm Tanson.
Mme Sam Tanson (déi gréng) | Jo, also ech ginn am 
Fong just den Accord vun deene Gréngen zu dësem 
Text. Merci, Här President.
M. Claude Wiseler, Président | Merci, Madamm 
Tanson. An den nächsten ageschriwwene Riedner ass 
den Här Sven Clement.
M. Sven Clement (Piraten) | An ech ka mech der 
Madamm Tanson uschléissen an den Accord vun de 
Piraten ginn.
M. Claude Wiseler, Président | Très bien.
Dann ass et elo un der Regierung. Madamm Justizmi-
nistesch.
Prise de position du Gouvernement
Mme Elisabeth Margue, Ministre de la Justice | 
Merci, Här President. Ech géif als Alleréischt dem 
Rapporter Merci soe fir säi ganz ausgibege Rapport 
an och deene Riedner duerno, déi d’Problematik 
erkläert hunn. Ech mengen, et ass evident, datt mer 
doduerjer, datt mer deen Alinea hei bäisetzen, deen 
Artikel ofänneren, d’Rechter stäerken. Et gëtt eis no-
tamment d’Méiglechkeet, éier mer e Mandat d’arrêt 

européen exekutéieren, ze kucken, wéi d’Conditions 
de détention an deem Land sinn. An ech mengen, 
datt dat nëmme ka positiv sinn. An deem Sënn géif 
ech Merci soe fir déi grouss Ënnerstëtzung. An deem 
Sënn kënne mer déi Procédure d’infraction op en Enn 
bréngen, an dat ass wichteg. An ech mengen, datt 
d’Rechter vun de Bierger nëmme gestäerkt ginn do-
duerch.
M. Claude Wiseler, Président | Merci, Madamm Mi-
nistesch. Dann ass d’Diskussioun domat ofgeschloss.
An da komme mer zur Ofstëmmung iwwert de Projet 
de loi 8287. Den Text steet am Document parlemen-
taire 82873.
Vote sur l’ensemble du projet de loi 8287 et dispense 
du second vote constitutionnel
An d’Ofstëmme fänkt elo un. De Quorum ass erreecht. 
Votes par procuration. An de Vott ass ofgeschloss.
A mir hunn 59 Jo-Stëmmen, keng Nee-Stëmm a keng 
Abstentioun. An domat ass de Projet de loi mat 59 Jo-
Stëmmen ugeholl.
Ont voté oui : Mmes Diane Adehm, Nancy Arendt épouse 
Kemp, MM. Maurice Bauer, Jeff Boonen, Alex Donnersbach, 
Emile Eicher, Félix Eischen, Paul Galles, Christophe Hansen, 
Max Hengel, Mme Françoise Kemp, M. Marc Lies (par  
Mme Diane Adehm), Mme Nathalie Morgenthaler,  
MM. Laurent Mosar, Marc Spautz, Charel Weiler,  
Mme Stéphanie Weydert, MM. Claude Wiseler, Michel 
Wolter (par M. Marc Spautz) et Laurent Zeimet ;
Mme Barbara Agostino, MM. Guy Arendt, André Bauler, 
Gilles Baum, Mmes Simone Beissel, Corinne Cahen,  
MM. Luc Emering, Fernand Etgen (par M. Gusty Graas), 
Patrick Goldschmidt, Gusty Graas, Mmes Carole Hartmann, 
Mandy Minella, Lydie Polfer (par Mme Barbara Agostino) 
et M. Gérard Schockmel ;
M. Dan Biancalana, Mmes Taina Bofferding (par M. Yves 
Cruchten), Liz Braz, Francine Closener (par M. Dan 
Biancalana), M. Yves Cruchten, Mme Claire Delcourt (par 
Mme Liz Braz), MM. Mars Di Bartolomeo, Georges Engel, 
Franz Fayot, Claude Haagen et Mme Paulette Lenert ;
MM. Jeff Engelen, Fernand Kartheiser, Fred Keup,  
Mme Alexandra Schoos et M. Tom Weidig ;
MM. François Bausch, Meris Sehovic (par M. François 
Bausch), Mmes Sam Tanson et Joëlle Welfring ;
MM. Sven Clement, Marc Goergen et Ben Polidori ;
MM. Marc Baum et David Wagner.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.

12. 8316 – Projet de loi portant modifi-
cation du Code pénal en vue de la trans-
position de la directive 2013/40/UE du 
Parlement et du Conseil du 12 août 2013 
relative aux attaques visant les systèmes 
d’information et remplaçant la décision-
cadre 2005/222/JAI du Conseil

Mir kommen elo zum Projet de loi 8316, der Ëmset-
zung vun enger EU-Direktiv iwwert de Schutz vun den 
Informatiounssystemer. D’Riedezäit ass nom Basis-
modell festgeluecht an deemno follgendermoossen 
opgedeelt: De Rapporteur huet zéng Minutten, déi 
jeeweileg Fraktiounen a Sensibilitéiten hunn allkéiers 
fënnef Minutten an d’Regierung huet zéng Minutten. 
Et hu sech schonn ageschriwwen: d’Madamm Carole 
Hartmann, den Här Dan Biancalana, den Här Fernand 



mardi 30 janvier 2024 5  I  3210e séance
Kartheiser, d’Madamm Sam Tanson an den Här Sven 
Clement. An d’Wuert huet elo de Rapporter vum Pro-
jet de loi, den honorabelen Här Alex Donnersbach. 
Här Donnersbach, Dir hutt d’Wuert.
Rapport de la Commission de la Justice
M. Alex Donnersbach (CSV), rapporteur | Här Presi
dent, also zéng Minutte wäerten et net ginn. Am 
Projet de loi 8316 geet et dorëms, den Artikel 509-4 
am Code pénal mat engem Saz ze ergänzen, fir Lëtze
buerg konform ze setze mat enger Direktiv betreffend 
Attacke géint informatesch Systemer vun der Europä-
escher Unioun, déi aus dem Joer 2013 kënnt.
De Cas ass e bëssen änlech wéi bei dem Projet de 
loi, dee mer elo grad haten. Déi Direktiv ass duerch e 
Gesetz vum 18. Juli 2014 an d’nationaalt Recht trans-
poséiert ginn. Ma wéi bei dem Projet de loi virdrun 
ass bei der Analys vun der Europäescher Kommis
sioun opgefall, datt Lëtzebuerg dës Direktiv net ganz 
richteg ëmgesat huet. Dowéinst huet d’Europäesch 
Kommissioun recommandéiert, eng Dispositioun 
auszeschaffen, fir eis konform ze setzen a fir eng 
méi literal Ëmsetzung an d’Gesetz, an de Code pénal 
anzeschreiwen.
An deem Sënn huet déi eeëmoleg Justizministesch 
Sam Tanson den 28. September 2023 dëse Projet de 
loi an der Chamber deposéiert. Den Avis vum Staats-
rot datéiert vum 24. Oktober an d’Justizkommissioun 
huet an hirer Sëtzung vum 25. Januar 2024 de Rap-
port ugeholl.
Konkreet geet et bei dësem Projet dorëm, e Paragraf 
bei den Artikel 509-4 derbäizesetzen, fir eng Circons-
tance aggravante anzeféiere fir den Auteur vun enger 
Attack op d’Integritéit vun engem Informatiounssys-
tem oder op d’Integritéit vun Donnéeën, esou wéi se 
an den Artikele 509-1 bis 509-3 definéiert sinn.
Déi Circonstance aggravante besteet aus zwee ver-
schiddenen Elementer. Dat ass engersäits, wann et 
eng Attack géint eng kritesch Infrastruktur ass, oder 
wann et eng Attack ass, déi e Préjudice grave verur-
saacht huet. An deem Fall geet dann d’Prisongsstrof 
vun aktuell zwee respektiv dräi Joer op maximal fën-
nef Joer erop an d’Geldstrof, déi ufält, geet vu ma-
ximal 12.500 Euro respektiv 25.000 Euro aktuell op 
30.000 Euro erop.
De Staatsrot hat keng weider Observatioune bei 
dësem Projet de loi ze formuléieren, ausser enger Re-
mark iwwert den Intitulé vum Gesetzesprojet selwer, 
an deen huet d’Justizkommissioun iwwerholl.
Domat ass mäi Rapport op en Enn komm an am 
Numm vun der – an ech huelen déi aner Kap – CSV-
Fraktioun ginn ech d’Zoustëmmung fir dëse Projet. 
Ech soen Iech Merci.
Plusieurs voix | Très bien!
M. Claude Wiseler, Président | Ech soen dem Rap-
porter villmools Merci fir säi schrëftlechen a säi mënd- 
leche Rapport.
An déi éischt ageschriwwe Riednerin ass d’Madamm 
Carole Hartmann.
Discussion générale
Mme Carole Hartmann (DP) | Merci, Här President. 
Et war ganz komplett, duerfir ginn ech den Accord 
vun der DP-Fraktioun.
M. Claude Wiseler, Président | Merci, Madamm 
Hartmann. Den Här Dan Biancalana.
M. Dan Biancalana (LSAP) | Merci, Här President. 
Ech ginn den Accord vun der LSAP-Fraktioun.
M. Claude Wiseler, Président | Här Kartheiser, Dir 
hutt d’Wuert.

M. Fernand Kartheiser (ADR) | Villmools merci, Här 
President. Och hei wéilte mer soen als ADR, datt mer 
mam Contenu vun deem, wat den Här Rapporteur eis 
virgestallt huet, u sech kee Problem hunn. Mee mir 
hu festgestallt, datt d’Regierung an hire Kommuni-
katiounen awer d’Funktioune weiblech benotzt, an 
dofir wollte mer kuerz op déi Problemer agoen, déi 
domadder verbonne sinn, an zwar wéi d’Académie 
française eis et iterativ rappeléiert.
Dir wësst, datt d’Académie française sech 1984, 
2002, 2014 an och 2019 mat der Fro vun der Femini-
séierung vun den Titelen ausernanergesat huet, wéi 
d’Lëtzebuerger Regierung déi gebraucht. An d’Acadé-
mie française huet iterativ gesot: „Elle estime que les 
textes règlementaires doivent respecter strictement 
la règle de neutralité des fonctions. L’usage géné-
rique du masculin est une règle simple à laquelle il 
ne doit pas être dérogé dans les décrets, les instruc-
tions, les arrêtés et les avis de concours. [...] Il en va 
de même pour les grades de la fonction publique, 
distincts de leur détenteur et définis dans un statut, 
et ceux qui sont des désignations honorifiques expri-
mant une distinction de rang ou une dignité.“
2019 huet d’Académie française e Groupe de travail 
gemaach, wou se nach eng Kéier rappeléiert huet, 
datt Funktiounen „indifférente[s] au sexe“ an „im-
personnelle[s]“ sinn. An et gëtt eng Commission gé-
nérale de terminologie et de néologie a Frankräich, 
„[qui] avait insisté sur la distance qui existe entre la 
fonction et l’individu qui l’exerce, et qui tient au carac-
tère abstrait, général, permanent et impersonnel de 
celle-ci – une fonction n’appartient pas à l’intéressé : 
elle définit une charge dont il s’acquitte, un rôle social 
qu’il assume, une mission qu’il accomplit. On n’est 
pas sa fonction : on l’occupe.“
An d’Académie française seet nach eppes, wat ganz 
wichteg ass, iwwert déi Feminiséierung, wa se soll 
acceptéiert ginn, an dat ass dat hei: „Une application 
systématique et rigide de la féminisation peut consti
tuer en fait un obstacle à son acceptation par la so-
ciété, faute d’une prise en compte des réserves de 
l’usage à l’égard de certaines innovations. L’usage ne 
s’y est pas trompé, qui hésite à étendre la féminisa-
tion à un certain nombre de fonctions – et c’est égale-
ment en ce domaine que la résistance du corps social 
à toute tentative autoritaire de diriger les évolutions 
de la langue est la plus forte. Aucune contrainte im-
posée au langage ne suffirait à changer les pratiques 
sociales : forcer une évolution linguistique ne permet 
pas d’accélérer une mutation sociale.“ An da seet 
se nach : „Dans les textes juridiques [...] fortement 
contrainte par l’exigence de cohérence des normes et 
de respect des principes qui fondent nos institutions.“
Mir hate grad eng Diskussioun iwwert d’Sproochen. 
Mir sinn eis eens, datt mer dräi administrativ Sproo-
chen am Land hunn. Franséisch ass eng vun deenen 
dräi administrative Sproochen. D’Académie française 
ass nun emol déi Instanz, déi am meeschten Autoritéit 
huet, fir de Gebrauch vun der franséischer Sprooch 
ze reegelen, ze kommentéieren a virunzeféieren. An 
eis Suerg ass, datt mer sollen, wa mer déi franséisch 
Sprooch benotzen, wat mer jo an de Gesetzestexter 
maachen – eng wonnerschéi Sprooch! –, datt mer eis 
sollen un dat halen, wat d’Académie française eis re-
commandéiert a keng Ideologie an eis Gesetzestexter 
mat erabréngen.
Mir soen Iech Merci.
Une voix | Très bien!
M. Claude Wiseler, Président | Merci, Här Kartheiser. 
Deen nächsten ageschriwwene Riedner ass den Här 
Sven Clement.
M. Sven Clement (Piraten) | Merci, Här President. 

An ech wollt u sech elo kee längeren Discours iwwert 
d’Académie de la langue française halen. Ech erspue-
ren Iech deen dann och haut den Owend an ech ginn 
den Accord vun de Piraten fir dëse Projet.
M. Claude Wiseler, Président | Merci, Här Clement.
Domadder ass d’Lëscht vun den ageschriwwene Ried-
ner ofgeschloss an elo huet d’Regierung d’Wuert.
Prise de position du Gouvernement
Mme Elisabeth Margue, Ministre de la Justice | 
Merci, Här President. Och hei géif ech dem Rapporter 
Merci soe fir säi ganz detailléierte Rapport an alle Vir-
riedner. Et ass, wéi gesot, och e ganz klenge Projet, 
deen nach vu menger Virgängerin staamt, an deen 
einfach eng méi literal Ëmsetzung vun der Direktiv 
vun 2013 virgesäit. Ech soen Iech Merci an och hei, 
wéi gesot, kënne mer d’Procédure d’infraction dann 
dee Moment ofschléissen. A voilà!
M. Claude Wiseler, Président | Merci, Madamm 
Ministesch. An da komme mer elo zur Ofstëmmung 
iwwert de Projet de loi 8316. Den Text steet am Docu-
ment parlementaire 83162.
Vote sur l’ensemble du projet de loi 8316 et dispense 
du second vote constitutionnel
D’Ofstëmmung fänkt un. De Quorum ass erreecht. 
Mir kommen zum Vote par procuration. An de Vott 
ass ofgeschloss.
An dësen Text ass ugeholl mat 60 Jo-Stëmmen.
Ont voté oui : Mmes Diane Adehm, Nancy Arendt épouse 
Kemp, MM. Maurice Bauer, Jeff Boonen, Alex Donnersbach, 
Emile Eicher, Félix Eischen, Paul Galles, Christophe Hansen, 
Max Hengel, Mme Françoise Kemp, M. Marc Lies (par  
M. Laurent Mosar), Mmes Octavie Modert (par Mme Diane 
Adehm), Nathalie Morgenthaler, MM. Laurent Mosar, Marc 
Spautz, Charel Weiler, Mme Stéphanie Weydert,  
MM. Claude Wiseler, Michel Wolter (par Mme Nancy Arendt 
épouse Kemp) et Laurent Zeimet ;
Mme Barbara Agostino, MM. Guy Arendt, André Bauler, 
Gilles Baum, Mmes Simone Beissel, Corinne Cahen,  
MM. Luc Emering, Fernand Etgen (par M. André Bauler), 
Patrick Goldschmidt, Gusty Graas, Mmes Carole Hartmann, 
Mandy Minella, Lydie Polfer (par Mme Barbara Agostino) 
et M. Gérard Schockmel ;
M. Dan Biancalana, Mmes Taina Bofferding (par M. Yves 
Cruchten), Liz Braz, Francine Closener (par M. Dan 
Biancalana), M. Yves Cruchten, Mme Claire Delcourt,  
MM. Mars Di Bartolomeo, Georges Engel, Franz Fayot, 
Claude Haagen et Mme Paulette Lenert ;
MM. Jeff Engelen, Fernand Kartheiser, Fred Keup,  
Mme Alexandra Schoos et M. Tom Weidig ;
MM. François Bausch, Meris Sehovic (par M. François 
Bausch), Mmes Sam Tanson et Joëlle Welfring ;
MM. Sven Clement, Marc Goergen et Ben Polidori ;
MM. Marc Baum et David Wagner.
Freet d’Chamber d’Dispens vum zweete Vote constitu-
tionnel?
(Assentiment)
Dann ass dat esou decidéiert.
An da si mer domat um Enn vun eiser Sëtzung 
ukomm. D’Chamber kënnt en Donneschden um 
14.00 Auer nees zesummen.
D’Sëtzung ass opgehuewen.
(La séance publique est levée à 17.53 heures.)


